
KICHIK BIZNESNING MINTAQAVIY 
IQTISODIYOT SAMARADORLIGIDAGI 
O‘RNI VA AHAMIYATI
Ajamilova Nigora Asametdinovna 
Kadrlar malakasini oshirish va statistik 
tadqiqotlar instituti doktoranti (Phd)
ORCID: 0000-0002-3251-9937

Annotatsiya: Ushbu tadqiqot kichik biznesning mintaqaviy iqtisodiyot samaradorligidagi o‘rnini tahlil qiladi. Tashkent 
viloyati misolida kichik biznesning sanoat ishlab chiqarishi, bandlik, investitsiyalar va savdo sohalariga ta’siri o‘rganiladi. 
Tadqiqot natijalari kichik biznesning iqtisodiy diversifikatsiya, ish o‘rinlarini yaratish va barqaror mintaqaviy o‘sishda 
muhim rol o‘ynashini tasdiqlaydi. Shuningdek, ushbu sektorning mintaqaviy rivojlanishdagi samaradorligini oshirishga 
qaratilgan takliflar ilgari suriladi.

Kalit soʻzlar: Kichik biznes, mintaqaviy iqtisodiyot, iqtisodiy samaradorlik, tadbirkorlik, bandlik, investitsiyalar, savdo.

Abstract: This study examines the role of small businesses as a key factor in the economic efficiency of regional economies. 
The analysis focuses on the contribution of small businesses to industrial production, employment, investment, and 
trade in Tashkent region. The findings highlight the sector’s significant impact on economic diversification, employment 
creation, and sustainable regional growth. The study also presents policy recommendations to enhance the effectiveness 
of small businesses in regional economic development.

Key words: Small business, regional economy, economic efficiency, entrepreneurship, employment, investment, trade.

Аннотация: В данной статье рассматривается роль малого бизнеса как ключевого фактора экономической 
эффективности региональной экономики. Анализ охватывает вклад малого бизнеса в промышленное 
производство, занятость, инвестиции и торговлю в Ташкентской области. Выявлено его значительное влияние на 
диверсификацию экономики, создание рабочих мест и устойчивый рост регионов. В работе также предложены 
меры по повышению эффективности малого бизнеса в развитии региональной экономики.

Ключевые слова: Малый бизнес, региональная экономика, экономическая эффективность, предпринимательство, 
занятость, инвестиции, торговля.

K I R I S H
Mintaqaviy iqtisodiyotning barqaror rivojlanishi va diversifikatsiyasi jarayonida kichik biznes va xususiy 

tadbirkorlik muhim omillar hisoblanadi. Hozirgi global iqtisodiy sharoitda kichik biznes nafaqat iqtisodiy o‘sishning 
asosiy harakatlantiruvchi kuchi, balki aholi bandligini oshirish, innovatsion faoliyatni rivojlantirish, ijtimoiy 
barqarorlikni mustahkamlash va milliy iqtisodiyotning raqobatbardoshligini oshirishga xizmat qiladigan strategik 
segment sifatida qaralmoqda. Shu bois, mintaqaviy rivojlanish strategiyalarida kichik biznes subyektlari uchun 
qulay sharoit yaratish, ularning iqtisodiyotdagi ulushini oshirish va barqaror o‘sish mexanizmlarini shakllantirish 
dolzarb masalalardan biri bo‘lib qolmoqda.

Kichik biznesning iqtisodiyotda tutgan o‘rnini baholashda uning yalpi hududiy mahsulot (YaHM) tarkibidagi 
ulushi, sanoat, qurilish, savdo va xizmat ko‘rsatish sektorlaridagi faolligi, bandlik darajasiga ta’siri, eksport 
va import hajmidagi o‘rni kabi indikatorlar muhim ahamiyat kasb etadi. Ayniqsa, bozor iqtisodiyotiga o‘tish 
jarayonini kechirayotgan mamlakatlarda, xususan O‘zbekiston sharoitida, kichik biznes iqtisodiy rivojlanishning 
moslashuvchanligini ta’minlovchi mexanizm sifatida e’tirof etilmoqda. Toshkent viloyati mamlakatning eng yirik 
sanoat va xizmat ko‘rsatish markazlaridan biri bo‘lib, bu hududda kichik biznesning rivojlanishi umumiy iqtisodiy 
taraqqiyotga sezilarli ta’sir ko‘rsatmoqda. Mintaqadagi kichik biznes subyektlarining rivojlanish tendensiyalarini 
tahlil qilish esa ushbu sektorning samaradorligini oshirish bo‘yicha ilmiy asoslangan tavsiyalar ishlab chiqish 
imkonini beradi.

Biroq, iqtisodiyotning ushbu segmentida qator muammolar ham mavjud. Jumladan, kichik biznes 
subyektlarining moliyaviy resurslarga kirish imkoniyatlarining cheklanganligi, innovatsion salohiyatining yetarli 
darajada emasligi, huquqiy va institutsional sharoitlarning takomillashtirishga muhtojligi ushbu sohaga oid 
strategik chora-tadbirlarni ishlab chiqish zaruratini yuzaga keltiradi. Shuningdek, tadbirkorlarning kredit olish 
imkoniyatlarini kengaytirish, soliqlar va boshqa tartibga soluvchi mexanizmlarni liberallashtirish, kichik biznes 
subyektlari uchun infratuzilmani rivojlantirish masalalari ham alohida e’tiborga loyiq.

M A V Z U G A  O I D  A D A B I Y O T L A R  S H A R H I
Kichik biznes va xususiy tadbirkorlik mintaqaviy iqtisodiyotning rivojlanishida muhim rol o‘ynaydi. Xorijiy 

tadqiqotlarda kichik biznesning iqtisodiy samaradorligi, innovatsion salohiyati va bandlikka ta’siri keng 
o‘rganilgan.

Kichik biznes iqtisodiy o‘sishning asosiy drayverlaridan biri sifatida ko‘rib chiqiladi. Schumpeter o‘z 
tadqiqotlarida kichik biznesni innovatsion jarayonlarning asosiy harakatlantiruvchi kuchi sifatida baholaydi 
va uning texnologik rivojlanish hamda bozor transformatsiyalariga ta’sirini ta’kidlaydi. Unga ko‘ra, kichik 
biznes subyektlari yirik korxonalarga nisbatan tez moslashish qobiliyatiga ega bo‘lib, yangi texnologiyalar va 
mahsulotlarni joriy etishda yetakchi o‘rin tutadi [1].

David Birch esa kichik biznesning bandlik darajasiga ta’sirini tahlil qilib, ushbu subyektlarning iqtisodiyotda 
yangi ish o‘rinlarini yaratishdagi roli yirik korxonalar bilan solishtirganda yuqori ekanligini aniqlagan. Uning 
tadqiqotlari shuni ko‘rsatadiki, mintaqaviy iqtisodiy o‘sish kichik biznesning rivojlanish darajasiga bevosita 
bog’liq bo‘lib, u xizmat ko‘rsatish, sanoat va ishlab chiqarish sektorlarida yuqori samaradorlik ko‘rsatkichlariga 
erishish imkonini beradi [2].

Kichik biznesning mintaqaviy iqtisodiyotga ta’siri turli jihatlari bo‘yicha o‘rganilgan. Acs va Audretsch 
tadqiqotlarida kichik biznesning regional rivojlanishdagi ahamiyati tahlil qilinib, uning innovatsion salohiyati va 
yangi bozor segmentlarini shakllantirishdagi roli qayd etilgan. Ularning ta’kidlashicha, kichik biznes mintaqaviy 
iqtisodiy mustahkamlikni ta’minlashga xizmat qiladi va hududiy muvozanatni saqlashda muhim rol o‘ynaydi [3].

Henderson mintaqaviy iqtisodiy rivojlanishda kichik biznesning ahamiyatini baholagan holda, mahalliy 
ishlab chiqarish klasterlari va kichik korxonalar o‘rtasidagi hamkorlikni rivojlantirish zarurligini ta’kidlaydi. Unga 
ko‘ra, kichik biznesning rivojlanishi sanoat tarmoqlari diversifikatsiyasi, resurslarning samarali taqsimlanishi va 
innovatsion faollikning oshishi bilan bog’liqdir [4].

Shuningdek, Melitz tomonidan ishlab chiqilgan model kichik biznes subyektlarining eksport bozorlariga 
kirishiga ta’sir qiluvchi omillarni o‘rganadi. Uning tadqiqotlarida innovatsion salohiyat va raqobatbardoshlik 
darajasi yuqori bo‘lgan kichik biznes subyektlarining xalqaro bozorlar uchun yanada mos ekanligi qayd etilgan 
[5].

T A D Q I Q O T  M E T O D O L O G I YA S I
Maqolada muallif tomonidan ilmiy abstraksiyalash, kuzatuv, analiz-sintez usullaridan foydalanilgan. Xulosa 

qismida taklif va tavsiyalar ishlab chiqilgan.

T A H L I L  V A  N A T I J A L A R
Kichik biznes va xususiy tadbirkorlikning jadal rivojlanishini ta’minlash, ularni har tomonlama qo‘llab-

quvvatlash hamda samarali faoliyat yuritishi uchun qulay muhit yaratish bo‘yicha amalga oshirilayotgan tizimli 
islohotlar natijasida 2024-yilning yanvar-mart oylarida viloyat hududida 1 554 ta yangi kichik biznes subyekti 
(dehqon va fermer xo‘jaliklarisiz) tashkil etilgan bo‘lib, umumiy faoliyat yuritayotgan subyektlar soni 37 179 taga 
yetgan.

2024-yil 1-aprel holatiga ko‘ra, viloyatda faoliyat yuritayotgan kichik korxona va mikrofirmalar soni 37 179 
tani tashkil etib, bu ko‘rsatkich o‘tgan yilning mos davriga nisbatan 96,1 foizga teng.

Faoliyat yuritayotgan kichik korxona va mikrofirmalarning tarmoq va hududlar kesimida taqsimlanishi tahlil 
qilinganda, ularning asosiy qismi yirik sanoat va xizmat ko‘rsatish tarmoqlari rivojlangan hududlarga to‘g‘ri kelishi 
kuzatilmoqda. Jumladan, 4563 ta (102,8%) subyekt Zangiota tumanida, 3378 ta (95,8%) Qibray tumanida, 
2637 ta (91,1%) Toshkent tumanida, 2449 ta (105,1%) Chirchiq shahrida va 2051 ta (101,5%) Angren shahrida 
faoliyat yuritmoqda. Ushbu natijalar hududiy biznes infratuzilmasini mustahkamlash va tadbirkorlik subyektlarini 
qo‘llab-quvvatlashga qaratilgan davlat iqtisodiy siyosatining amaliy samaradorligini tasdiqlaydi (1-rasm).

1-rasm. Faoliyat ko‘rsatayotgan kichik korxona va mikrofirmalarning iqtisodiy faoliyat turlari bo‘yicha ulushi, %da.

2024- yilning yanvar-mart oylarida viloyatimizda yangi tashkil etilgan kichik korxona va mikrofirmalarning 
soni 1 554 tani tashkil qilgan. Bu esa o‘tgan yilning shu davriga nisbatan qaraganda 325 taga yoki 17,3 %ga 
kamaygan.

Toshkent viloyatida kichik biznes subyektlarining eng ko‘p tashkil etilgan sohalari savdo (37,8%) va sanoat 
(20,4%) tarmoqlari bo‘lib, bu iqtisodiyotning ushbu yo‘nalishlarida tadbirkorlikning nisbatan yuqori darajada 
rivojlanganini ko‘rsatadi. 2024-yilning yanvar-mart oylarida kichik biznes va xususiy tadbirkorlik subyektlari 
tomonidan yalpi hududiy mahsulotda yaratilgan qo‘shilgan qiymat hajmi 24 937,3 mlrd. so‘mni tashkil etib, 
umumiy ulush 45,2%ga yetdi (2023-yilda 45,9%). Sanoat mahsulotlari ishlab chiqarish hajmi 5 602,7 mlrd. 
so‘mni tashkil qilib, ulushi 22,0%ni (2023-yilda 23,5%) tashkil etdi (2-rasm).

2-rasm. Yangi tashkil etilgan kichik biznes subyektlarining yillar kesimida soni (yanvar-mart oylarida, birlikda).

Qishloq, o‘rmon va baliqchilik xo‘jaliklarida ishlab chiqarilgan mahsulot va xizmatlar hajmi 4 973,3 mlrd. 
so‘m bo‘lib, ulushi 91,9%ga yetdi (2023-yilda 93,2%). Investitsiyalar hajmi 7 192,8 mlrd. so‘m bo‘lib, bu umumiy 
investitsiyalarning 52,2%ini tashkil etdi (2023-yilda 51,5%). Qurilish-pudrat ishlari 2 898,2 mlrd. so‘mni tashkil 
etib, ulushi 81,3%ga yetdi (2023-yilda 82,0%). Avtomobil transporti yuk aylanmasi o‘tgan yilning mos davriga 

nisbatan 20,3%ga oshib, viloyatning jami yuk aylanmasining 55,1%ini tashkil etdi. Yo‘lovchi aylanmasi esa 
3,7%ga oshib, umumiy yo‘lovchi aylanmasining 96,9%ini tashkil etdi.

Chakana tovar aylanmasining 86,5%ini yoki 5 803,5 mlrd. so‘mini kichik biznes subyektlari shakllantirdi. 
Xizmatlar umumiy hajmining 70,2%i yoki 6 041,5 mlrd. so‘mi kichik biznes subyektlari hissasiga to‘g‘ri kelib, 
o‘sish sur’ati 111,9%ni tashkil etdi. Shu bilan birga, 142,2 mln. AQSh dollari miqdorida mahsulot va xizmatlar 
eksport qilinib, umumiy eksport hajmidagi ulushi 35,1%ga yetdi. Import esa 458,1 mln. AQSh dollarini tashkil 
etib, umumiy hajmdagi ulushi 59,0%ni tashkil etdi. Ushbu natijalar kichik biznesning viloyat iqtisodiyotidagi o‘rni 
muhimligini yana bir bor tasdiqlaydi.

X U L O S A  V A  T A K L I F L A R 
Tadqiqot natijalari asosida shuni ta’kidlash mumkinki, Toshkent viloyatida kichik biznes va xususiy 

tadbirkorlik hudud iqtisodiy rivojlanishida muhim ahamiyat kasb etmoqda. Ushbu soha iqtisodiyotning ayrim 
yo‘nalishlarida, ayniqsa, qurilish va xizmat ko‘rsatishda yetakchi rol o‘ynab kelmoqda. Ammo sanoat tarmog‘ida 
kichik biznesning ulushi boshqa sohalarga qaraganda ancha past bo‘lib, bu yo‘nalishda sezilarli rivojlanish 
uchun zaxiralar mavjudligini ko‘rsatadi. Shu sababli kichik biznes subyektlarining sanoat sohasidagi ishlab 
chiqarish faoliyatini kengaytirish va qo‘llab-quvvatlashga yo‘naltirilgan kompleks davlat dasturlarini ishlab 
chiqish maqsadga muvofiqdir.

Mintaqada kichik biznesning eksport salohiyatini oshirish uchun eksportga yo‘naltirilgan mahsulotlarni ishlab 
chiqarish jarayonlarini rag‘batlantirish zarur. Buning uchun kichik tadbirkorlik subyektlariga eksport kreditlari, 
soliq imtiyozlari va boshqa rag‘batlantiruvchi vositalarni yanada kengaytirish samarali bo‘ladi. Ayniqsa, eksport-
import operatsiyalarida kichik biznes vakillarining ishtirokini faollashtirish uchun bojxona va soliq nazorat 
tizimlarini soddalashtirish hamda elektron tijorat platformalarini rivojlantirish orqali tashqi bozorlarga chiqishni 
rag‘batlantirish zarur.

Bundan tashqari, bandlik ko‘rsatkichlarini yanada oshirish va mehnat bozoridagi barqarorlikni ta’minlash 
uchun kichik biznes va xususiy tadbirkorlikni qo‘llab-quvvatlash tizimini doimiy takomillashtirib borish talab 
etiladi. Ayniqsa, yoshlar, xotin-qizlar va ijtimoiy himoyaga muhtoj aholini kichik biznes faoliyatiga jalb etish 
bo‘yicha maqsadli davlat dasturlarini amalga oshirish, ular uchun imtiyozli moliyalashtirish mexanizmlarini 
kengaytirish muhim ahamiyat kasb etadi.

Xulosa qilib aytganda, Toshkent viloyatida kichik biznes va xususiy tadbirkorlik mintaqaning iqtisodiy 
o‘sishini jadallashtiruvchi asosiy omil hisoblanadi. Mazkur soha iqtisodiyotning diversifikatsiyasi, yangi ish 
o‘rinlarini yaratish, aholining daromadlarini oshirish va ijtimoiy-iqtisodiy barqarorlikni ta’minlashda muhim rol 
o‘ynamoqda. Kelgusida ushbu sektorning samaradorligini oshirish va uning mintaqaviy iqtisodiyotdagi ulushini 
yanada yuqori darajaga olib chiqish uchun yuqorida ta’kidlangan yo‘nalishlarda kompleks chora-tadbirlarni 
amalga oshirish talab etiladi. Jumladan, kichik tadbirkorlik subyektlarini qo‘llab-quvvatlovchi moliyaviy va 
soliq siyosatini takomillashtirish, zamonaviy texnologiyalarni joriy etish, tashqi bozorlar bilan integratsiyani 
kuchaytirish hamda inson kapitalini rivojlantirish orqali sohaning rivojlanishiga sharoit yaratish lozim. Bu esa, o‘z 
navbatida, hududiy iqtisodiyotning barqaror rivojlanishiga, ichki bozorning raqobatbardoshligini kuchaytirishga 
va aholi farovonligining yuksalishiga xizmat qiladi.

